
				ఈ పుట ఆమోదించబడ్డది

శ్రీరస్తు.





 కట్టా వరదరాజకృతమగు



 

 శ్రీ రామాయణము 



 

(ద్విపద కావ్యము)





 __________:o:____________ 





 సుందర కాండము 



 

శ్రీరాజితశుభాంగ! - స్థిరగుణి సంగ

హారి కృపాపాంగ! -యల మేలు మంగ

భావుక! శతకోటి - భానుసంకాశ!

సేవకాత్మనివేశ! - శ్రీ వేంకటేశ!

అవధారు కుశలవు - లారామచంద్రుఁ

డవధరింపంగ రా - మాయణంబిట్లు

వినుపించు తత్కథా - వృత్తాంత మెల్లఁ

గనుపించు నవ్వలి - కథ యెట్టులనిన.


-: హనుమంతుఁడు మహేంద్రపర్వతముపై విశ్రమించుట :


తరవాత వాయునం - దనుఁడు మహేంద్ర

గిరిశిఖరం బెక్కి - కేళియపోలి       10

జలరాశి చూచి ద - శగ్రీవుఁ డెందు

నిలసుత డాఁచెనో - యీలంక ననుచు

